Mál nr. 99M01-0021
Avgerð tikin 7.06.2000
Evni: Innkrav av ikki uppgjørdum mvg
§ 20 og § 21 í mvg-lógini
· Samandráttur:
Vinnurekandi ikki uppgjørt mvg, hóast áheitan um tað. Toll- og skattstovan hevur tí nýtt innlatin roknskaparskjøl sum grundarlag undir endaligu mvg-uppgerð fyri 1998. Sambært § 21 hevur toll- og skattstovan ásett mvg-tilsvar fyri teir tríggjar fyrstu ársfjórðingarnar í 1999 eftir fyribils meting og samstundis hækkað skylduga avgjaldið vegna ov seint innlatna mvg-uppgerð. 

Mvg-kærunevndin avgjørdi at staðfesta avgerðina hjá Toll- og Skattstovuni. 

Mvg-kærunevndin hevur á fundi 7. juni 2000 viðgjørt kæru tygara yvir avgerð Toll- og Skattstovu Føroya, Øki um, at tygum skulu rinda kr. 3.242 í mvg fyri 1998, og at mvg-tilsvar tygara fyri 1999 var mett til kr. 3.000 í 1. og 2. ársfjórðingi og kr. 5.000 í 3. ársfjórðingi.

Toll- og Skattstova Føroya grundaði avgerðina á, at hóast tygum fleiri ferðir fingu høvi til at gera mvg tygara fyri 1998 og partar av 1999 upp, so frætti Toll- og Skattstovan ongantíð aftur frá tygum. Tískil metti Toll- og Skattstovan seg hava rætt til at áseta mvg tygara fyri 1998 við grundarlagi í skjølum, sum tygum høvdu latið Toll- og Skattstovuni í samband við skattauppgerð, og somuleiðis at áseta mvg-tilsvar tygara teir tríggjar fyrstu ársfjórðingarnar av 1999 eftir einari fyribils meting.

Tygum hava í kæruni gjørt galdandi, at tygum arbeiða lítið og einki, og at tað, tygum keypa, mest er til familjubrúk. Orsøkina til, at tygum ikki hava gjørt eftir áheitanunum frá Toll- og Skattstovuni siga tygum vera, at tygum ikki duga at fáast við mvg.

Tygum gera galdandi, at mvg-uppgerðin fyri 1998 er ov høg, og tygum mótmæla mettu upphæddunum av mvg fyri 1999, tí tygum nærum ikki hava arbeitt í 1999.

Mvg-kærunevndin viðmerkir, at sambært § 20 í mvg-lógini skal tann vinnurekandi sjálvur syrgja fyri, at mvg fyri hvørt avgjaldstíðarskeið verður gjørt upp og goldið Toll- og Skattstovu Føroya.

Kærunevndin leggur til grund, at Toll- og Skattstovan hevur heitt á tygum um at gera tygara egnu mvg-uppgerðir, men at tygum ikki hava gjørt eftir hesum áheitanum.

Kærunevndin staðfestir tí, at Toll- og Skattstovan Føroya hevur heimild til at nýta innlatnu roknskaparskjøl tygara sum grundarlag undir endaligu mvg-uppgerðini fyri 1998.

Somuleiðis staðfestir kærunevndin, at Toll- og Skattstovan sambært § 21 í mvg-lógini hevur heimild til at áseta mvg-tilsvar tygara fyri teir tríggjar fyrstu ársfjórðingarnar í 1999 eftir einari fyribils meting og samstundis at hækka skylduga avgjaldið vegna ov seint innlatna mvg-uppgerð.

Mvg-kærunevndin avgjørdi tí at staðfesta avgerðina hjá Toll- og Skattstovuni.

Avgerðin hjá mvg-kærunevndini er endalig t.v.s., at mvg-kærunevndin er ovasti umsitingarligi myndugleikin.
